
Матиева Гулбадан 1957-жылдын 14-мартында Ош областына караштуу Алай 

районунун Жошолу айылында мугалимдердин үй-бүлөсүндө  туулган. 

 1962 –жылы Я.М. Свердлов атындагы орто мектептин биринчи классына 

барган. Ал эми 1972-жылы аталган мектепти ийгиликтүү бүтүрүп, он беш жаш 

курагында  Ош мамлекеттик педагогикалык институтунун физика-математика 

факультетинин биринчи курсуна студент болуп кабыл алынган. 1976-жылы 

Г. Матиева аталган факультеттин артыкчылык диплому менен бүтүргөн. 

Ал Ош областынын Ленин районундагы № 41 «Шыдыр» орто мектебинен 

эмгек жолун он тогуз жашында баштаган. 1977-жылдын декабрь айынан 1978-

жылдын май айына чейин Ош шаарындагы педагогикалык атайын орто окуу 

жайында иштеген. 1978-жылдын май айында Г. Матиеваны Ош мамлекеттик 

педагогикалык институтунун алгебра жана геометрия кафедрасынын башчысы 

Джавдат Сабирович Мустафин аталган кафедрага ишке чакырат. 1978-1980-

жылдары аталган кафедрада окутуучулук кызматта эмгектенген. 1980-1981-окуу 

жылында ал Москва шаарындагы В.И. Ленин атындагы мамлекеттик педагогикалык 

институттун геометрия кафедрасында илимий стажировкадан өтүп да, 1981-жылдын 

октябрь айында аталган окуу жайдын геометрия кафедрасынын алдындагы 

аспирантурага 01.01.04. геометрия жана топология адистиги боюнча конкурстук 

негизде кабыл алынат.  

 1984-жылдын октябрь айында Г. Матиева аспирантураны кандидаттык 

диссертациясын коргоого сунуш кылуу менен ийгиликтүү бүтүргөн. 1986-жылдын 

17-февралында Москва мамлекеттик педагогикалык институтунун алдындагы 

адистештирилген кеңеште «n-ченемдүү евклиддик мейкиндиктин р-ченемдүү 

бөлүштүрүүлөрүнүн геометриясы» деген темада кандидаттык диссертациясын 

ийгиликтүү коргогон. 



 1986-91-жылдары Г. Матиева алгебра жана геометрия кафедрасынын 

ага окутуучусу катары эмгектенген. 1994-жылы алгебра жана геометрия 

кафедрасынын доценти деген окумуштуулук наамын алган. 1991-жылдан 2018-

жылдын 1-февралына чейин Г. Матиева аталган кафедранын башчысы болуп иштеп 

келди. 

 Г. Матиеванын илимий изилдөө иштеринин жыйынтыктары көптөгөн эл 

аралык (Москва, 1983, 1984, Таллин, Эстония 1984; Кишинев, Молдавия 1988; 

Казань, Татарстан 1992, Триест, Италия 1997; Самос, Греция 1998; Бишкек 2000; 

2001, 2005, 2006, 2010, 2011, Алматы 2009, Астана 2012, Ыссык-Көл, Бостери 2013, 

2014) жана регионалдык конференцияларда баяндалып, жарыкка чыккан. 

2004-жылдын май айында Г. Матиева КРнын УИАнын Математика 

институтунда 01.01.04 геометрия жана топология адистиги боюнча  “Частичные 

отображения сети и  распределения” деген темада доктордук диссертациясын  

ийгиликтүү коргогон, 2014-жылы ага профессордук наам ыйгарылган.  

Ал 2005-2015-жылдары КРнын УИАсынын теоретикалык жана прикладдык 

математика институтунун алдындагы Д.01.09.403. диссертациялык кеңештин жана 

ОшМУнун алдындагы К.01.10.413. диссертациялык кеңештин мүчөсү, ал эми 2015-

жылдан бери ОшМУнун, КРнын УИАсынын Түштүк бөлүмүндөгү Жаратылыш 

ресурстары институтунун жана Жалал-Абад мамлекеттик университетинин 

алдындагы К 01.15.504 (2015-2017), К 01.17.554 (2017-жылдан тартып) 

диссертациялык кеңештин төрайымы катары иштеп келе жатат. 

 Бүгүнкү күндө профессор Г. Матиева 230дан ашуун илимий жана илимий 

методикалык эмгектердин автору болуп эсептелет. Алардын ичинде 13 - студенттер 

үчүн кыргыз тилинде жазылган окуу китептери жана колдонмолору, 3 монография. 

Г.Матиеванын жетекчилиги алдында Борбоева Гулниса Маматкановна (2009), 

Папиева Толкун Маматаевна (2013), Артыкова Жылдыз Абдысаламовна (2014), 

Курбанбаева Нуржамал Нажимидинова (2016) кандидаттык диссертацияларын 

коргошуп, бүгүнкү ОшМУда доценттик кызмат ордунда үзүрлүү эмгектенишүүдө. 

  Ушул эле жылы Г. Матиева Будапешт шаарында «Сынчыл ойлоону 

өстүрө тургандай окуу жана жазуу» аттуу билим берүү багытындагы эл аралык 

программа боюнча өткөрүлгөн семинарга катышкан жана ушул күнгө чейин аталган 

программаны иш жүзүнө ашыруу жана жайылтуу багытында үзүрлүү эмгектенип 

келе жатат. 2001-жылдын май айында Г. Матиевага бул багыттагы иштеринин 

жыйынтыгы боюнча аталган программанын эл аралык тренери наамы ыйгарылган. 



 2021-жылы КРнын УИАнын мүчө-корреспонденти наамы ыйгарылган. 

 Г. Матиева төмөндөгүдөй сыйлыктардын ээси: Ош областык 

администрациясынын ардак грамоталары (2001), КРнын билим берүү жана илим 

министрлигинин ардак грамотасы (1999), КРнын “Билим берүүнүн мыктысы” төш 

белгиси (2005), Кыргыз Республикасынын Өкмөтүнүн ардак грамотасы (2014), 

КРнын Билим берүүсүнө эмгек сиңирген ишмер (2019),  

Азыркы күнү алгебра жана геометрия кафедрасында “Көрсөтмөлүү геометрия 

жана топология”, “Чөгөрүлгөн көп түспөлдүүлүктөрдүн геометриясы”, “Илимий-

изилдөөнүн методологиясы”, “Вектордук жана тензордук анализдин негиздери” 

дисциплиналары боюнча лекцияларды, практикалык сабактарды өтөт. 

Магистранттардын, аспиранттардын жана докторанттардын илимий иштерин 

жетектейт. Төрт изденүүчү кандидаттык диссертацияларын ийгиликтүү коргошкон. 

